ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 ԹՎԱԿԱՆԻ ՕԳՈՍՏՈՍԻ 6-Ի N 963-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1. Հանրային քննարկում (www.e-draft.am)
	31.10.2024-16.11.2024

	Առաջարկություններ և դիտողություններ չկան:
	Ընդունվել է ի գիտություն։

	2. ՀՀ ֆինանսների նախարարություն
	13.11.2024թ.

	
	N 01/11-1/24165-2024

	Առաջարկություններ և դիտողություններ չկան:
	Ընդունվել է ի գիտություն։

	3. ՀՀ արդարադատության նախարարություն
	03.12.2024թ.

	
	N /27.4/49099-2024

	1. Նախագծի 1-ին կետով լրացվող նոր 6-րդ ենթակետի համաձայն՝ «Վկայականի գործողությունը կասեցվում է, եթե իրականացված տեսչական ստուգումների և ուսումնասիրությունների արդյունքում կամ որևէ այլ կերպ պարզվի, որ՝ օդանավ շահագործողը օդանավ շահագործողի վկայականի պահպանման համար չի կատարել «Պետական տուրքի մասին» Հայաստանի Հանրապետության օրենքով սահմանված կարգով և ժամկետներում պետական տուրքի տարեկան վճարման պարտավորությունները։»։
Այս առումով նախ և առաջ հարկ ենք համարում նշել, որ անհրաժեշտ է հստակեցնել, թե ինչ ժամկետների և կարգի մասին է խոսքը, քանի որ «Պետական տուրքի մասին» օրենքում օդանավ շահագործողի կողմից օդանավ շահագործողի վկայականի պահպանման համար պետական տուրքի վճարման համար ժամկետ սահմանված չէ, ինչպես նաև պարզ չէ թե նշված ժամկետի սկիզբը և ավարտը երբ է սկսվում հաշվարկվել և որ պահից է պարտավարությունը համարվում չկատարված։ Նկատի ունենալով վերոգրյալը՝ հարց է առաջանում, թե երբ կարող է վկայականի գործողությունը կասեցվել՝ հիմք ընդունելով վճարման պարտավորության չկատարումը։
Միևնույն ժամանակ պարզ չէ, թե օդանավ շահագործողի վկայականի պահպանության համար՝ տարեկան բազային տուրքի 2500-ապատիկի չափով պետական տուրքի վճարման պարտավորությունը երբ պետք է կատարվի, նկատի ունենալով, որ օդանավ շահագործողի վկայականի տրամադրման համար արդեն իսկ «Պետական տուրքի մասին» օրենքով սահմանված է պետական տուրքի գանձման պարտավորություն։
	Չի ընդունվել:
Տարեկան պետական տուրքի վճարման կարգը և ժամկետները կարգավորվում են «Պետական տուրքի մասին» օրենքով, մասնավորապես 34-րդ հոդվածով, իսկ քաղաքացիական ավիացիայի բնագավառում ծառայությունների մատուցման համար տարեկան պետական տուրքը 2025 թվականի համար վճարվում է մինչև 2025 թվականի մայիսի 1-ը («Պետական տուրքի մասին» օրենքում լրացում կատարելու մասին» 02/05/2024 ՀՕ-218-Ն օրենքի 2-րդ հոդված):

	2. Նախագծի 2-րդ կետի 2-րդ ենթակետում, 4-րդ կետի 1-ին ենթակետի «բ» պարբերությունում և 2-րդ ենթակետի «բ» պարբերությունում, 8-րդ կետի 1-ին ենթակետի «զ» պարբերությունում «ենթակետ» բառը անհրաժեշտ է փոխարինել «ենթակետով» բառով։
	Ընդունվել է:

	3. Նախագծի 6-րդ կետի 1-ին ենթակետի «բ» պարբերությունում «Պետական տուրքի մասին» բառերից հետո անհրաժեշտ է հանել «օրենքով» բառը՝ կրկնությունից խուսափելու նպատակով։
	Ընդունվել է:

	4. Նախագծի 7-րդ կետի 1-ին ենթակետով նախատեսվում է լրացնել հետևյալ բովանդակությամբ «30.1» կետ․
«30.1. Հայաստանի Հանրապետությունում միջազգային և ներքին օդային փոխադրումներ սպասարկող յուրաքանչյուր օդանավակայան շահագործող կազմակերպությունն օդանավակայանի ավիացիոն անվտանգության ծրագրի հաստատման կամ դրանում փոփոխություններ կատարելու նպատակով համապատասխան ծրագրին կից լիազոր մարմին է ներկայացնում նաև օրենքով սահմանված պետական տուրքի վճարման անդորրագիրը։ Ազգային ծրագրով նախատեսված՝ օրենքով սահմանված պետական տուրքի վճարման անդորրագիրը չներկայացնելու դեպքում լիազոր մարմինն այդ մասին գրավոր տեղեկացնում է օդանավակայան շահագործող կազմակերպությանը՝ համապատասխան ծրագիրը լիազոր մարմնում մուտքագրվելուց հետո 7 աշխատանքային օրվա ընթացքում: Հետագա քննարկումը կատարվում է օրենքով սահմանված պետական տուրքը վճարելուց և վճարման անդորրագիրը լիազոր մարմին ներկայացնելուց հետո՝ 30 օրվա ընթացքում:»։
Այս առումով անհրաժեշտ է հստակեցնել, թե ինչ հետևանքներ կարող են առաջանալ պետական տուրքի վճարման անդորրագիրը լիազոր մարմին չներկայացնելու դեպքում։ Միևնույն ժամանակ առաջարկում ենք սահմանել, թե քննարկումների արդյունքում ինչ որոշումներ կարող են ընդունվել։
Սույն դիտողությունը վերաբերում է Նախագծի նույնաբովանդակ կարգավորումներին։
	Ընդունվել է:

	5. Նախագծի 7-րդ կետի 4-րդ ենթակետում և 5-րդ ենթակետում «մարմին է ներկայացնում» բառերը անհրաժեշտ է փոխարինել «մարմին են ներկայացնում» բառերով։
	Ընդունվել է:

	6. Նախագծի 9-րդ կետի 2-րդ ենթակետում «ենթակետերով» բառը անհրաժեշտ է փոխարինել «կետերով» բառով՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի 5-րդ մասի պահանջները, համաձայն որի՝ «Ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների: (…)»։
	Ընդունվել է։

	7. Նախագծի 9-րդ կետի 2-րդ ենթակետով լրացվող 6.2 կետի համաձայն՝ «Այն դեպքում, երբ հայտը և կից փաստաթղթերը լիարժեք չեն, հայտը համարվում է ընդունված հայտատուի կողմից վերջին անհրաժեշտ փաստաթուղթը կոմիտեում մուտքագրվելու օրվանից, որը չի կարող ավել լինել, քան թերությունների կամ անճշտությունների մասին առաջին տեղեկացումը հայտատուի մոտ ստացվելուց հետո 30 աշխատանքային օրը, որը կարող է երկարաձգվել մինչև 15 աշխատանքային  օրով հայտատուի կողմից սահմանված ժամկետը լրանալուց առնվազն 3 աշխատանքային օր առաջ հիմնավոր և կոմիտեի կողմից ընդունելի պատճառաբանության հիման վրա:»։
Այս առումով հարկ ենք համարում անդրադառնալ «Վարչարարության հիմունքների և վարչական վարույթի մասին» օրենքի 46-րդ հոդվածի 1-ին մասին, համաձայն որի՝ «Վարչական վարույթի առավելագույն ժամկետը 30 օր է: Օրենքով կարող են սահմանվել հատուկ` 30 օրից կարճ կամ ավելի երկար ժամկետներ:»։
Նկատի ունենալով, որ «Վարչարարության հիմունքների և վարչական վարույթի մասին» օրենքով առավելագույն ժամկետը հաշվարկվում է օրացուցային օրերով, իսկ սույն որոշմամբ ժամկետը հաշվարկվում է աշխատանքային օրերով՝ գտնում ենք, որ նշված ժամկետի երկարաձգումը նպատակահարմար չի կարող համարվել` վարույթի արագ և արդյունավետ իրականացնելու տեսանկյունից և աշխատանքային օրերով ժամկետի հաշվարկման դեպքում նշված ժամկետի լրացուցիչ երկարաձգելը խնդրահարույց է, ուստի՝ առաջարկում ենք Նախագծով սահմանված ժամկետը վերանայել՝ «Վարչարարության հիմունքների և վարչական վարույթի մասին» օրենքի տեսանկյունից։
Սույն դրույթում անհրաժեշտ է հստակեցնել նաև, թե որն է համարվում «ընդունելի պատճառաբանություն», քանի որ նշված եզրույթը հայեցողական բնույթ ունի։
	Չի ընդունվել:
«Վարչարարության հիմունքների և վարչական վարույթի մասին» օրենքի 2-րդ հոդվածի 3-րդ մասի համաձայն՝ առանձին տեսակի վարչական վարույթների առանձնահատկությունները սահմանվում են օրենքներով և միջազգային պայմանագրերով։ «Ավիացիայի մասին» օրենքի 11-րդ հոդվածի 4-րդ մասի համաձայն՝ օդային երթևեկության կազմակերպման, աերոնավիգացիոն կապի և դիտարկման, աերոնավիգացիայի օդերևութաբանական ապահովման, աերոնավիգացիոն տեղեկատվության ծառայություն իրականացնող կազմակերպություններին թույլտվություն տալու կարգը սահմանվում է Կառավարության կողմից, որով և նախատեսվում է նշված թույլտվության տրամադրման հետ կապված վարչարարության առանձնահատկությունները, հետևաբար կիրառվում են Կառավարության որոշմամբ սահմանված ընթացակարգերը։ Ինչ վերաբերում է ժամկետներին, նշենք, որ նման մոտեցում արդեն իսկ նախատեսված է Կառավարության կողմից սահմանված մեկ այլ՝ օդանավ շահագործողների վկայականի տրամադրման կարգով (963-Ն, 08.06.2015թ․), ինչը բխում է նաև գործնականում ի հայտ եկած խնդիրներից, մասնավորապես լինում են դեպքեր, երբ հայտատուի կողմից ներկայացված փաթեթում բացակայում են մի շարք փաստաթղթեր, որոնք, սակայն, Կոմիտեին չեն ներկայացվում միանգամից և նույն օրը։ Հեևաբար նախատեսվել է ողջամիտ ժամկետ՝ փաթեթը ամբողջացնելու և հետագա ընթացքն ապահովելու համար։

	8. Նախագծի 10-րդ կետի 1-ին ենթակետում «բառը» բառը անհրաժեշտ է փոխարինել «բառերը» բառով։
	Ընդունվել է:

	9. Նախագծի 10-րդ կետի 2-րդ ենթակետում «ենթակետերով» բառը անհրաժեշտ է փոխարինել «կետեր» բառով՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի 5-րդ մասի պահանջները, համաձայն որի՝ «Ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների: (…)»։
	Ընդունվել է:

	10. Նախագծի 10-րդ կետի 2-րդ ենթակետով լրացվող 39.3 կետի համաձայն՝ «Սույն կարգի 6.1-ին և 6.2-րդ կետերով նախատեսված ժամկետներում հայտատուի կողմից թերությունները և անճշտությունները, ինչպես նաև փաստաթղթերի անհամապատասխանությունները չվերացնելու դեպքում հայտի ընդունումը մերժվում է, որի մասին լիազորված մարմինը 2 աշխատանքային օրվա ընթացքում տեղեկացնում է հայտատուին:».»։
Այս առումով հարկ ենք համարում նշել, որ սույն կարգը չունի 6.1-ին և 6.2-րդ կետեր, ուստի սույն կետում կարգի կետերին կատարած հղումը անհրաժեշտ է վերանայել։
	Ընդունվել է:

	11. Նախագծի 12-րդ կետում «1543-Ն  որոշումը» բառերը անհրաժեշտ է փոխարինել «1543-Ա որոշումը» բառերով՝ նկատի ունենալով Հայաստանի Հանրապետության կառավարության 2019 թվականի նոյեմբերի 7-ի «Հայաստանի Հանրապետության կառավարության լիազոր մարմին ճանաչելու մասին» N 1543-Ա որոշման բնույթը։ Միևնույն ժամանակ հարկ ենք համարում նշել, որ Նախագծի 12-րդ կետով նախատեսվող լրացումը դուրս է Հայաստանի Հանրապետության կառավարության 2019 թվականի նոյեմբերի 7-ի «Հայաստանի Հանրապետության կառավարության լիազոր մարմին ճանաչելու մասին» N 1543-Ա որոշման կարգավորման առարկայից։
	Ընդունվել է մասնակի։
Հայաստանի Հանրապետության հարկային օրենսգրքի 107-րդ հոդվածի 2-րդ մասի 2-րդ կետի «գ» ենթակետի պահանջի կատարման շրջանակներում Հայաստանի Հանրապետության տարածքից դուրս սկսվող և Հայաստանի Հանրապետության տարածքում ավարտվող կամ Հայաստանի Հանրապետության տարածքում սկսվող և Հայաստանի Հանրապետության տարածքից դուրս ավարտվող օդային տրանսպորտով բեռների և (կամ) ուղևորների փոխադրման տրանսպորտային ծառայության, ինչպես նաև Հայաստանի Հանրապետության տարածքից դուրս սկսվող և Հայաստանի Հանրապետության տարածքում ավարտվող փոստային ծառայության ամբողջ ծավալի և Հայաստանի Հանրապետության տարածքում փաստացի մատուցվող ծառայության ծավալի (միջինացված հաշվարկը՝ կիլոմետրով) վերաբերյալ տեղեկանքի տրամադրման մասով այլ ենթաօրեսդրական կարգավորում չկա, իսկ տեղեկանքի տրամադրման հետ կապված վարչարարությունն իրականացվում է «Վարչարարության հիմունքների և վարչական վարույթի մասին» օրենքով։

	4. Վարչապետի աշխատակազմի իրավաբանական վարչություն
	07.01.2025թ.

	
	N 02/16.32/45197-2024

	1. Նախագծի 2-րդ, 3-րդ և 12-րդ կետերով առաջարկվում է փոփոխություններ կատարել ՀՀ կառավարության 2015 թվականի օգոստոսի 6-ի N 965-Ն, ՀՀ  կառավարության 2015 թվականի օգոստոսի 6-ի N 966-Ն, ՀՀ կառավարության 2019 թվականի նոյեմբերի 7-ի N 1543-Ա որոշումների մեջ, սակայն հարկ է նկատի ունենալ, որ այդ որոշումները լիազորող նորմ չունեն, ուստի դրանցում փոփոխություններ կատարելը խնդրահարույց է:
	Ընդունվել է ի գիտություն։
ՀՀ կառավարության 2015 թվականի օգոստոսի 6-ի N 965-Ն և ՀՀ  կառավարության 2015 թվականի օգոստոսի 6-ի N 966-Ն որոշումների ընդունումը բխում է «Ավիացիայի մասին» օրենքի 49-րդ հոդվածի 1-ին մասի պահանջներից՝ ապահովելով  ոչ կանոնավոր առևտրային օդային հաղորդակցությունների իրականացման թռիչքային անվտանգությունը։
Միաժամանակ հաշվի առնելով, որ ՀՀ կառավարության նշված որոշումները գործող իրավական ակտեր են, որոնց հիման վրա ՀՀ տարածքային կառավարման և ենթակառուցվածքների նախարարության կողմից տրվում են համապատասխան թույլտվություններ, իսկ «Պետական տուրքի մասին» օրենքում լրացում կատարելու մասին» 2024 թվականի մայիսի 2-ի ՀՕ-218-Ն օրենքով այդ թույլտվությունների տրամադրման համար սահմանվել է պետական տուրք, հետևաբար առաջարկվող փոփոխությունը բացառապես վերաբերում է «Պետական տուրքի մասին» օրենքի պատշաճ կիրարկումն ապահովելու համար։
Հարկ է նշել, որ նշված ՀՀ կառավարության որոշումների մեջ վերջին փոփոխությունը կատարվել է 2023 թվականի դեկտեմբեր ամսին (28.12.2023, N 2321-Ն)։
ՀՀ կառավարության 2019 թվականի նոյեմբերի 7-ի N 1543-Ա որոշման լիազորող նորմի մասով նշենք, որ Հայաստանի Հանրապետության հարկային օրենսգրքի 107-րդ հոդվածի 2-րդ մասի 2-րդ կետի «գ» ենթակետի համաձայն՝ Հայաստանի Հանրապետության տարածքում փաստացի մատուցվող ծառայության ծավալի՝ արտահայտված համապատասխան չափման միավորներով, վերաբերյալ համապատասխան տեղեկանքը տրվում է ՀՀ կառավարության լիազորված մարմնի կողմից, որի հիման վրա  ՀՀ կառավարության 2019 թվականի նոյեմբերի 7-ի N 1543-Ա որոշմամբ ՀՀ տարածքային կառավարման և ենթակառուցվածքների նախարարությունը սահմանվել է որպես Կառավարության լիազորված մարմինը։ Հետևաբար ՀՀ կառավարության 2019 թվականի նոյեմբերի 7-ի N 1543-Ա որոշման ընդունման լիազորող նորմը հանդիսանում է ՀՀ Հարկային օրենսգրքի 107-րդ հոդվածի 2-րդ մասի 2-րդ կետի «գ» ենթակետը։
Նշել, որ ներկայացված նախագծի նպատակը «Պետական տուրքի մասին» օրենքով նախատեսված ավիացիայի բնագավառում մատուցված ծառայությունների համար սահմանված պետական տուրքի գանձման պարտավորությունների պատշաճ ապահովումն է։ ՀՀ հարկային օրենսգրքի համաձայն  համապատասխան տեղեկանքի տրամադրման հետ կապված վարչարարության առանձնահատկությունները   ենթաօրենսդրական որևէ իրավական ակտով կարգավորված չէ, հետևաբար կիրառելի կլինի «Վարչարարության հիմունքների և վարչական վարույթի մասին» օրենքի կարգավորումները։
Միաժամանակ հաշվի առնելով այն հանգամանքը, որ եզրակացությամբ բարձրացված հարցը խնդրահարույց է, առաջարկում ենք քննարկել այդ որոշումներում կամ «Ավիացիայի մասին» օրենքում համապատասխան փոփոխություններ կատարելու հարցը։



